
	తే.	
పదియు నెనుబదివేలును బంచశతియు

నేఁబదియు నైదుసంఖ్యలయిండ్లవార

మాశ్రితులు కాశికాపురి కస్మదీయు

లీక! పల్లేరు దుడిచి పా టెక్కినారు.



	 155





	వ.	
అని యనంతరంబ యాశీర్వదించి యార్ద్రాక్షత(౦బు)లు సల్లి మంగళసూక్తంబుల సంస్తుతించి బ్రాహ్మణులు ప్రబద్ధకరసంపుటులై దేవా! భవదీయకటాక్షవీక్షానిక్షేపసంభూతప్రభూతానుకంపాసంపత్తి గలుగ మాకు సేమం బనామయంబు గుశలం బేమి బ్రాఁతి? అదియునుంగాక.

	క.	
వృషగమన! భవాశీవిష

విషపృషతనిషేకజనితవిషమదశాదు

ర్విషహోష్మదోషసర్వం

కషములు కాశీసమీపగంగామృతముల్.

	వ.	
అనిన విని పినాకి దానునుం గాశీనామాక్షరద్వయంబు గర్ణామృతంబనియును గాశీక్షేత్రధూళిత్రసరేణువులు సర్వాంగరక్ష లనియు గమనాసనస్వప్నజాగరణంబులం గాశీనామస్మరణంబు పాపంబులఁ బాపఁజాలు ననియును బ్రహ్మాండగోళంబున గలతీర్ధజాలంబు లెల్లను గాశీక్షేత్రంబునఁ బంచక్రోశంబున వసియించి యుండు నవియును గాశి నిర్వాణమాణిక్యఖని యనియును గాశిమోక్షలక్ష్మీనివాసకుశేశయం బనియును గాశి సంసారబీజాంకురమరుభూమి యనియునుం గొనియాడి తాను నమ్మహీసురులుఁ గొంతతడ వభీష్టగోష్టీవినోదంబులం బ్రొద్దుపుచ్చి వారు చూడంజూడ నంతర్హితుం

